
ANNOTATSIYA 
Ushbu maqolada axborot-kutubxona faoliyatini takomillashtirish va uning samaradorligini 

oshirish uchun zarur bo‘lgan institutsional asoslar batafsil tahlil qilinadi. Maqola kutubxona 
tizimining rivojlanishi, uning jamiyatdagi o‘rni va bugungi kunda qanday qilib yanada samarali 
ishlashini ko‘rib chiqadi. Shu bilan birga qonunchilik bazasi va tashkiliy tuzilmalar o‘rtasidagi o‘zaro 
aloqalar, ularning kutubxona faoliyatiga ta’siri hamda ushbu tizimlarni takomillashtirishdagi muhim 
rolini o‘rganish maqsad qilingan. Maqolada shuningdek, kutubxona tizimining samarali ishlashida 
muhim bo‘lgan me’yoriy hujjatlar, davlatning qo‘llab-quvvatlashi va resurslar ta’minoti, shuningdek, 
kutubxona mutaxassislarining malakasini oshirish zarurati haqida ham fikrlar bildirilib, muayyan 
tavsiyalar taqdim etiladi. 

Kalit so‘zlar: axborot-kutubxona, institutsional asoslar, takomillashtirish, me’yoriy-huquqiy 
baza, raqamli transformatsiya, kutubxona xizmatlari, foydalanuvchilar bilan ishlash, xalqaro 
standartlar, innovatsion texnologiyalar, bilimlarni boshqarish. 

ИНСТИТУЦИОНАЛЬНАЯ ОСНОВА СОВЕРШЕНСТВОВАНИЯ 
ИНФОРМАЦИОННО-БИБЛИОТЕЧНОЙ ДЕЯТЕЛЬНОСТИ 

 
АННОТАЦИЯ 

В данной статье представлен подробный анализ институциональной базы, 
необходимой для совершенствования деятельности информационно-библиотечной системы и 
повышения её эффективности. В статье рассматривается развитие библиотечной системы, её 
роль в обществе и пути повышения её эффективности в современных условиях. В то же время, 
целью статьи является изучение взаимосвязи между законодательной базой и 

организационными структурами, их влиянием на деятельность библиотек и их важной ролью 
в совершенствовании этих систем. В статье также рассматриваются нормативные документы, 
важные для эффективного функционирования библиотечной системы, государственной 
поддержки и ресурсного обеспечения, а также необходимость повышения квалификации 
библиотечных специалистов, и даются конкретные рекомендации. 

Ключевые слова: информационная библиотека, институциональная база, 
совершенствование, нормативная база, цифровая трансформация, библиотечные услуги, 
работа с пользователями, международные стандарты, инновационные технологии, управление 
знаниями. 

ABSTRACT 

This article provides a detailed analysis of the institutional framework necessary to improve 
the activities of the information and library system and increase its efficiency. The article examines 
the development of the library system, its role in society and ways to increase its effectiveness in 
modern conditions. At the same time, the purpose of the article is to study the relationship between 
the legislative framework and organizational structures, their impact on the activities of libraries and 
their important role in improving these systems. The article also discusses regulatory documents 
important for the effective functioning of the library system, government support and resource 
support, as well as the need to improve the qualifications of library specialists, and gives specific 
recommendations. 

KIRISH 
Zamonaviy jamiyatda axborot-kutubxona faoliyati axborot jamiyatining muhim tarkibiy 

qismi sifatida ahamiyat kasb etmoqda. Axborot-kutubxona muassasalari nafaqat kitoblar, axborot 
manbalarini saqlash va taqdim etish bilan shug‘ullanadi, balki axborotni boshqarish, 
foydalanuvchilarga sifatli xizmat ko‘rsatish va raqamli texnologiyalarni joriy etish orqali jamiyatning 
intellektual, madaniy rivojlanishiga xizmat qiladi. Kutubxona ijtimoiy institut sifatida zamonaviy 
jamiyatning ijtimoiy-madaniy dinamikasida muhim omil bo‘lib, uning rivojlanishi jamiyatning turli 
sohalarida institutsional asosga ega.  

Institutsional asos – bu muayyan soha yoki faoliyatni tartibga solish, boshqarish va 
rivojlantirish uchun zarur bo‘lgan qonuniy-huquqiy, tashkiliy, iqtisodiy va ijtimoiy mexanizmlarning 
majmuasidir. Axborot-kutubxona faoliyati kontekstida institutsional asoslar kutubxona xizmatlarini 
samarali tashkil etish, ularning sifatini oshirish va zamonaviy talablarga moslashtirishni ta’minlovchi 
qonunlar, standartlar, boshqaruv tuzilmalari va resurslarni taqsimlash mexanizmlarini o‘z ichiga 
oladi. Bu asoslar davlat siyosati, xalqaro tajriba va mahalliy ehtiyojlarga asoslanadi. Institutsional 
asoslar tushunchasi iqtisodiyot, sotsiologiya va boshqaruv fanlari doirasida keng o‘rganilgan. 

METODOLOGIYA 

mailto:shaxnozaanvarovna11@gmail.com

Ushbu maqolada zamonaviy jamiyatda axborot-kutubxona faoliyatining institutsional 
asoslarini o‘rganish uchun sifatli va miqdoriy tadqiqot usullari uyg‘unlashgan. Tadqiqot jarayonida 
quyidagi metodlar qo‘llanildi: 

Normativ-huquqiy tahlil – kutubxona faoliyatini tartibga soluvchi qonunlar, standartlar va 
normativ hujjatlar o‘rganilib, ularning amaliyotdagi samaradorligi va zamonaviy talablar bilan 
muvofiqligi baholandi. 

Sotsiologik yondashuv – axborot-kutubxona xizmatlarining jamiyatdagi o‘rni va 
foydalanuvchilar ehtiyojlari o‘rganildi. Ijtimoiy institut sifatida kutubxonaning ijtimoiy-madaniy 
ahamiyati, uning jamiyat rivojlanishidagi roli  va kutubxonaning ijtimoiy funktsiyalari tahlil qilindi. 

Tizimli yondashuv – axborot-kutubxona faoliyatining institutsional mexanizmlarini 
(huquqiy, tashkiliy, iqtisodiy va ijtimoiy) tizimli ravishda o‘rganish, ularning o‘zaro bog‘liqligi va 
jamiyatdagi integratsiyasini aniqlashga yo‘naltirildi. 

ASOSIY QISM 
Axborot-kutubxona muassasalari ijtimoiy institut va sotsiomadaniy fenomen sifatida o‘zining 

institutsional funksiyalarini amalga oshirishni ta’minlovchi huquqiy maydonda faoliyat yuritadi. 
Kutubxonalar faoliyatining tartibga solish samaradorligi institutsional muhitga bog‘liq bo‘lib, uning 
yetarliligi va rivojlanishi iyerarxik  va komplekslik kabi xususiyatlar bilan ifodalanadi. Institutsional 
muhitning optimal faoliyati institutsional vositalarning kompleksligi orqali ta’minlanadi. 

Institutsional xarakterga ega bo‘lgan kompleks ijtimoiy funksiyalarni  tahlil qilarkanmiz, 
quyidagi chizmada ko‘rib o‘tishimiz mumkin (1-rasm):  

 
1-rasm. Kutubxonaning ijtimoiy funktsiyalari 

 
ma’naviy ishlab chiqarish - nomoddiy ijtimoiy-madaniy xizmatlarni amalga oshirish orqali 

bilim sohasini tartibga soladi hamda ijtimoiy munosabatlarning takroriy ishlab chiqarilishiga sezilarli 
ta’sir ko‘rsatadi. 

ijtimoiy qadriyatlarni saqlash, ko‘paytirish va uzatish — bu turli turdagi hujjatli axborotlarni, 
insoniyat tomonidan to‘plangan bilimlarni va jahon madaniyati qadriyatlarini saqlashni o‘z ichiga 
oladi. Ushbu jarayon, kutubxonaning memorial funksiyasini amalga oshirishi uchun muhim 
ahamiyatga ega. Kutubxona, hujjatlarni tizimlashtirish va kataloglashtirish orqali axborot va bilim 
jarayonlariga xizmat qiluvchi muassasa sifatida, ijtimoiy ahamiyatga ega axborotni, uning 

taqsimlanishi va uzatilishi uchun turli axborot kanallaridan foydalanadi. Shuningdek, kutubxona, 
axborotni individual va shaxsiy bilimga aylantirishda muhim omil bo‘lib xizmat qiladi. 

kommunikativ funksiyasi - kutubxona ijtimoiy hamjamiyatlarning foydalanuvchilari 
o‘rtasidagi kommunikativ aloqalarni amalga oshirish, xizmatlar ko‘rsatish va ularning diskursiv 
amaliyotlarini hamda muloqot jarayonlarini optimallashtirish vositasidir. Kutubxona instituti, 
ijtimoiy o‘zaro ta’sirning turli subyektlarini birlashtiruvchi ma’no maydonlarini shakllantirishni 
ta’minlaydi. Shuningdek, u madaniyatlararo o‘zaro anglashuvning muhim sharti, shaxsning 
kommunikativ ko‘nikmalari va kommunikativ kompetensiyasini rivojlantirish vositasi hisoblanadi. 

Zamonaviy kutubxona faoliyatining virtuallashuvi, ijtimoiy guruhlar, hamjamiyatlar va 
alohida ijtimoiy subyektlar o‘rtasidagi o‘zaro aloqaning yangi va samaraliroq texnologiyalarini izlash 
va tatbiq etish imkonini yaratadi. Ixtiyoriylik, o‘zaro manfaatdorlik, faol ishtirok va hamkorlik 
tamoyillariga asoslangan tarmoq shaklidagi kutubxonalararo aloqalar, kutubxonaning ham, 
foydalanuvchilarning ham kommunikativ imkoniyatlarini sezilarli darajada kengaytiradi”[1]. 

regulyativ funksiyasi - kutubxona institutining tartibga soluvchi (regulyativ) roli jamiyatda 
ma’naviy ishlab chiqarishni ta’minlash, axborotni saqlash, tarqatish va iste’mol qilish jarayonlarida 
normativ-huquqiy asoslardan foydalanishda namoyon bo‘ladi. Shu bilan birga, kutubxonaning o‘zi 
ham jamiyatda mavjud bo‘lgan qadriyat-normativ regulyatorlar, standartlar, an’analar va kundalik 
amaliyotlar orqali tartibga solinadi. Mikro darajada kutubxona bilimni taqsimlash tizimining bir qismi 
bo‘lib xizmat qilsa, makro darajada esa u bilimlarni boshqarishning samarali va ommaviy 
tizimlaridan biri hisoblanadi.[2] 

ijtimoiy nazorat - kutubxona tomonidan amalga oshiriladigan ijtimoiy nazorat shakllari 
jamiyatdagi ijtimoiylashuv jarayonlariga “yumshoq” ta’sir ko‘rsatish vositasidir. Kutubxona instituti 
shaxsning xulq-atvoriga tartibga soluvchi ta’sir ko‘rsatib, uning hayoti va faoliyati strategiyalarini 
belgilaydi, ularni ijtimoiy normalar, standartlar va ijtimoiy muhitning ko‘rsatmalari bilan 
moslashishiga yordam beradi. Ijtimoiy nazoratning institutsional shakli sifatida kutubxona shaxslar 
va guruhlar uchun ijtimoiy jihatdan qabul qilinadigan chegaralarni shakllantiradi, ularning turli 
faoliyat sohalarini tartibga soladi va boshqaradi. 

integrativ funksiyasi - kutubxona instituti ta’lim, madaniyat, ilm-fan, ishlab chiqarish va 
boshqa faoliyat turlari subyektlari uchun umumiy ijtimoiy-madaniy muhitni shakllantirishga yordam 
beradi, bu esa ma’lumotlardan erkin foydalanish imkoniyatlarini ta’minlaydi. 

ta’limiy funksiyasi - ta’lim tizimi bilan chambarchas bog‘liq bo‘lgan zamonaviy kutubxona 
o‘zining ta’limiy funksiyalarini faol amalga oshirib, uzluksiz ta’lim jarayonining ajralmas qismi 
hisoblanadi. Madaniy merosni aktuallashtirgan holda, kutubxona zamonaviy vakillik (reprezentativ) 
madaniyatining muhim shakli sifatida qaralishi mumkin 

insonyaratuvchi funksiyasi - kutubxona instituti shaxsning sotsiomadaniy faoliyat va ijod 
subyekti sifatida shakllanishi va rivojlanishi uchun sharoit yaratadi. U faqat shaxsning ta’limi uchun 
axborot ta’minotini amalga oshirib qolmay, balki insonning ma’naviy intellektini oshirish rolni ham 
bajaradi. 

Ilmiy adabiyotlarda kutubxona tizimining institutsional asoslarini takomillashtirish uchun 
uchta asosiy yo‘nalishlar ko‘rsatiladi:  

1) axborot-kutubxona sohasida qonunchilikni modernizatsiya qilish;  
2) tashkiliy tuzilmalarni optimallashtirish;  
3) foydalanuvchilarga ko‘rsatiladigan axborot-kutubxona  xizmatlarini sifatini oshirish va 

rivojlantirish. 
Birinchi yo‘nalish axborot-kutubxona sohasida qonunchilikni modernizatsiya qilish bo‘lib, 

Respublikada axborot-kutubxona faoliyatining holatini o‘rganish bo‘yicha o‘tkazilgan tahlillar, 
zamonaviy talablarni inobatga olgan holda, axborot-kutubxona muassasalarining rivojlanishini va 
aholining axborot-kutubxona xizmatlaridan foydalanishining ijtimoiy kafolatlarini ta’minlash 
maqsadida me’yoriy-huquqiy bazani takomillashtirish zarurligini ko‘rish mumkin. Sohada qabul 
qilingan me’yoriy-huquqiy hujjatlarni tahlil qiladigan bo‘lsak: 

O‘zbekiston Respublikasi Prezidentining 2022-yil 28-yanvardagi “2022-2026-yillarga 
mo‘ljallangan yangi O‘zbekistonning taraqqiyot strategiyasi to‘g‘risida”gi PF-60-son Farmonini[3] 

1 ilovasida keltirilgan 72-maqsadi aynan aholiga axborot-kutubxona xizmatini ko‘rsatishni yanada 
rivojlantirish, kitobxonlikni keng ommalashtirish hamda 89-maqsadi  fuqarolarning axborot olish va 
tarqatish erkinligi borasidagi huquqlarini yanada mustahkamlashga qaratilgan bo‘lib, fuqarolarning 
axborot kommunikatsiya vositalaridan foydalanish madaniyatini oshirish va axborotlardan erkin 
foydalanish masalasiga katta e’tibor qaratilgan. Mamlakatimizda axborot-kutubxona tizimlarini isloh 
qilish hozirgi kunda eng muhim vazifalardan biriga aylantirildi. 

O‘zbekiston Respublikasining 2011-yil 13-apreldagi “Axborot-kutubxona faoliyati 
to‘g‘risida”gi [4] O‘RQ-280-son Qonuni qabul qilingan bo‘lib, Qonuning maqsadi axborot-
kutubxona faoliyati sohasidagi munosabatlarni tartibga solishdan iborat. Mazkur Qonunda axborot-
kutubxona faoliyati sohasiga oid axborot-kutubxona resursi, axborot-kutubxona faoliyati, axborot-
kutubxona fondi, axborot-kutubxona xizmati ko‘rsatish kabi tushunchalarga ta’rif berilgan. Shu 
jumladan, axborot-kutubxona faoliyatining asosiy vazifalari, sohaning davlat tomonidan tartibga 
solinishi, axborot-kutubxona muassasalarining turlari, foydalanuvchilarning huquq va majburiyatlari 
belgilab berilgan.  

O‘zbekiston Respublikasi Prezidentining 2019-yil 7-iyundagi “O‘zbekiston Respublikasi 
aholisiga axborot-kutubxona xizmati ko‘rsatishni yanada takomillashtirish to‘g‘risida”gi [5] PQ-
4354-son Qarori qabul qilingan bo‘lib, qarorning maqsadi aholiga axborot-kutubxona xizmati 
ko‘rsatishni yanada takomillashtirish, axborot-kutubxona muassasalari faoliyatini rivojlantirish 
maqsadida qabul qilingan.  

Bundan tashqari, O‘zbekistonda axborot-kutubxona muassasalari faoliyatining milliy model 
standarti “Националный моделный стандарт деятельности информационно-библиотечных 
учреждений Узбекистана” O‘zbekiston Respublikasi Prezidenti Administratsiyasi huzuridagi 
Axborot va ommaviy kommunikatsiyalar agentligi direktorining 2019-yil 15-iyuldagi 286-son 
buyrug‘i bilan tasdiqlangan. Mazkur Milliy model standartida Axborot kutubxona muassasalari 
ishining samaradorligi va sifatini baholash bo‘yicha uslubiy tavsiyalar, Axborot-kutubxona makonini 
tashkil etish, Axborot-kutubxona muassasalarini joylashtirish me’yorlari va boshqalarni o‘z ichiga 
oladi.  

Ikkinchi yondashuv tashkiliy tuzilmalarni optimallashtirish bo‘lib, bunda axborot-kutubxona 
faoliyatini tashkil etishda optimal tuzilmalarini yaratish va ularni rivojlantirish alohida ahamiyatga 
ega xisoblanadi. Shu bilan birga, axborot-kutubxona tizimida samarali boshqaruv to‘g‘ri yo‘lga 
qo‘yilgan bo‘lsa, bu tizimning samaradorligini oshirish, foydalanuvchilarga yuqori sifatli xizmat 
ko‘rsatishni ta’minlash va kutubxona resurslarini optimal boshqarish imkonini yaratadi. 

Axborot-kutubxona tizimining xalqaro standartlari va amaliyoti kutubxonaning global 
miqyosda raqobatbardoshligini ta’minlashga yordam beradi. Shuning uchun, axborot-kutubxona 
muassasalari xalqaro ISO standartlari va IFLA ko‘rsatmalariga amal qilishlari zarur. Bu, bir 
tomondan, kutubxonalarning faoliyatini umumjahon miqyosida izchil va aniq o‘lchovlarga 
asoslangan holda tashkil etishga imkon beradi, ikkinchi tomondan esa kutubxona tizimining sifatini 
yaxshilaydi [6]. 

Bundan tashqari, axborot-kutubxona muassasalarida resurslarni boshqarish tizimi, kutubxona 
faoliyatining samarali ishlashini ta’minlashda muhim rol o‘ynaydi. Kutubxonalar o‘z resurslarini 
optimal boshqarish orqali nafaqat o‘z faoliyatini yaxshilash, balki foydalanuvchilarga sifatli xizmat 
ko‘rsatishni ham ta’minlaydi. Resurslarni boshqarish quyidagi asosiy yo‘nalishlarni o‘z ichiga oladi: 

Moliyaviy boshqaruv: moliyaviy resurslar samarali taqsimlanishi va kutubxonaning 
ehtiyojlariga mos ravishda ajratilishi zarur. Bu, kutubxonaning resurslarini optimallashtirish va unga 
yetarlicha mablag‘ ajratilishini ta’minlaydi. 

Kadrlar boshqaruvi: kutubxona xodimlarining malakasini oshirish, ularni doimiy ravishda 
tayyorlash va professional rivojlantirish zarur. Buning uchun mutaxassislarni ta’lim va treninglar 
orqali yangilab borish, ularning bilim va ko‘nikmalarini zamon talablari darajasida saqlash muhimdir. 

Axborot resurslarini boshqarish: kutubxona fondlarini to‘plash, yangilash va saqlash, 
shuningdek, raqamli resurslardan samarali foydalanish. Axborot resurslarini boshqarishning samarali 
tizimi kutubxonaning foydalanuvchilar uchun qulayligini oshiradi va unga raqamli transformatsiyani 
joriy etishda yordam beradi. 

Axborot-kutubxona faoliyatini optimallashtirishda tashkilot tuzilmalarining samarali 
boshqaruvi, raqamli transformatsiya va innovatsiyalarni joriy etish muhim rol o‘ynaydi. Samarali 
tashkil etilgan kutubxona tizimi foydalanuvchilarning ehtiyojlariga tez va aniq javob bera oladi, 
resurslarni optimal boshqaradi va zamonaviy texnologiyalarni muvaffaqiyatli joriy etadi. Bu, o‘z 
navbatida, kutubxona tizimining global miqyosda rivojlanishini va uning jamiyatdagi rolini 
mustahkamlashga xizmat qiladi. 

Uchinchi yondashuv foydalanuvchilarga ko‘rsatiladigan axborot-kutubxona  xizmatlarini 
sifatini oshirish va rivojlantirish bo‘lib, Axborot-kutubxona muassasalarida foydalanuvchilarga 
ko‘rsatiladigan xizmatlarning sifatini oshirish va rivojlantirish bugungi kunda axborot 
texnologiyalari, raqamli transformatsiya va foydalanuvchi ehtiyojlarini qondirishga qaratilgan 
yondashuvlarni talab qiladi. Buning uchun kutubxona xizmatlari tizimini samarali tashkil etish va 
doimiy ravishda yangilab borish zarur. Xizmat sifatini oshirishning quyidagi asosiy yo‘nalishlari 
mavjud bo‘lib, bularga foydalanuvchi ehtiyojlarini tahlil qilish, bunda foydalanuvchilarning talab va 
ehtiyojlarini aniqlash kutubxona xizmatlarining sifatini oshirishning asosiy omillaridan biri bo‘lib, 
so‘rovlar va anketalar o‘tkazish orqali foydalanuvchilar fikrini olish, ularning ehtiyojlariga mos 
xizmatlarni ishlab chiqish, foydalanuvchi profillarini tahlil qilish va turli guruhlarning (talabalar, 
ilmiy xodimlar, pensionerlar va boshqalar) o‘ziga xos ehtiyojlarini inobatga olish, shuningdek, 
foydalanuvchi qoniqishini o‘lchash va xizmatlar sifatini doimiy ravishda baholab borish zarur 
hisoblanadi. 

Axborot-kutubxona muassasalarida raqamli resurslar va onlayn xizmatlar yordamida 
foydalanuvchilarga tezkor va qulay xizmatlar ko‘rsatish imkoniyati mavjud. Bu esa foydalanuvchilar 
bilan to‘g‘ridan-to‘g‘ri va samarali muloqot o‘rnatish, kutubxona xizmatlarini yaxshilashga sezilarli 
darajada hissa qo‘shadi. Kutubxona xizmatlarini sifatli taqdim etishning muhim omillaridan biri, 
mutaxassislarning yuqori malakasi va kasbiy kompetensiyasidir. Shuning uchun, kutubxona 
xodimlarini doimiy ravishda malaka oshirish kurslari orqali tayyorlash zarur. 

Bundan tashqari, kutubxona muassasalari foydalanuvchilarga qulayliklar yaratish orqali 
xizmatlar sifatini oshirishlari mumkin. Bu, o‘z navbatida, foydalanuvchilarning kutubxonaga bo‘lgan 
ishonchini mustahkamlaydi. Axborot-kutubxona muassasalarida xizmat sifatini oshirishda xalqaro 
tajribani hisobga olish zarur. Xususan, IFLA (Xalqaro kutubxonalar assotsiatsiyasi) va ISO (Xalqaro 
standartlar tashkiloti) tomonidan ishlab chiqilgan tavsiyalar va standartlar, kutubxona xizmatlarini 
global miqyosda rivojlantirishga yordam beradi [7,8]. 

Innovatsion texnologiyalar kutubxona xizmatlarini samarali va foydalanuvchilar uchun qulay 
qilishda muhim rol o‘ynaydi. Masalan, sun’iy intellekt va mashina o‘rganish texnologiyalari 
yordamida foydalanuvchilarga qiziqtirgan materiallarni avtomatik tavsiya qilish mumkin. Raqamli 
hujjatlar va kontentlarni boshqarish tizimlari orqali kutubxonalar o‘z fondlarini samarali yangilash va 
tarqatishni amalga oshirishi mumkin. QR kodlar, RFID texnologiyalari va boshqa raqamli yechimlar 
kutubxona resurslarining tezkor va samarali boshqarilishini ta’minlaydi [9]. 

Axborot-kutubxona muassasalarida foydalanuvchilarga ko‘rsatiladigan xizmatlarning sifatini 
oshirish va rivojlantirish uchun keng qamrovli yondashuvlar zarur. Foydalanuvchilar ehtiyojlarini 
chuqur o‘rganish, raqamli transformatsiyani joriy etish, xodimlarning malakasini oshirish, interaktiv 
xizmatlarni takomillashtirish va xalqaro standartlarga moslashish - bularning barchasi ushbu 
jarayonning asosiy jihatlaridir. Shuningdek, innovatsion texnologiyalarni kutubxonalarda 
muvaffaqiyatli tatbiq etish ham xizmatlar sifatini yaxshilashda muhim omil bo‘ladi. 

Bugungi kunda axborot-kutubxona muassasalari infratuzilmasining rivojlanishi ko‘p jihatdan 
AKT bilan chambarchas bog‘liq bo‘lib, u foydalanuvchilarga tezkor, sifatli va qulay xizmat ko‘rsatish 
imkonini beradi. Fondlarni shakllantirishda foydalanuvchi ehtiyojlariga asoslangan yondashuv, 
shuningdek, ilmiy, madaniy va ta’limiy ustuvorliklar hisobga olinishi lozim. 

Axborot-kutubxona muassasalarida infratuzilmani va fondlarni zamon talablariga mos 
ravishda takomillashtirish  bu nafaqat texnologik yangilanish, balki kutubxonaning ijtimoiy va 
madaniy institut sifatidagi pozitsiyasini mustahkamlashga xizmat qiladi. Bunday islohotlar 
foydalanuvchi ehtiyojlariga moslashgan, ochiq, integrallashgan kutubxona muhitini shakllantirish 
imkonini beradi. 

Zamonaviy jamiyatda axborot-kutubxona muassasalari aholi va yoshlar uchun bilim, 
ma’lumot va madaniy merosga kirish imkoniyatini ta’minlovchi muhim ijtimoiy institutlardan biri 
hisoblanadi. Bugungi kunda ushbu muassasalar faqatgina kitoblarni saqlash va tarqatish bilan 
cheklanmay, balki turli xil axborot resurslari va innovatsion texnologiyalar orqali aholi faolligini 
oshirishda faol ishtirok etadi. 

Axborot-kutubxonalarda aholi va yoshlarning faolligini oshirish uchun bir qator omillar 
muhim ahamiyatga ega. Avvalo, kutubxona xizmatlarini zamonaviy talablarga moslashtirish, 
jumladan raqamli transformatsiyani amalga oshirish kerak. Bu jarayonda elektron kutubxonalar, 
onlayn ma’lumot bazalari va interaktiv platformalar orqali foydalanuvchilarga qulaylik yaratish 
muhimdir. Shu bilan birga, yoshlarni jalb qilish maqsadida turli madaniy va ma’rifiy tadbirlar, 
treninglar, master-klasslar tashkil etish zarur. 

Ikkinchidan, aholi o‘rtasida axborot savodxonligini oshirishga yo‘naltirilgan bilim beruvchi 
dasturlar va loyihalarni joriy etish kerak. Bu kutubxona faoliyatining samaradorligini oshirish va 
foydalanuvchilarni faol ishtirok ettirishga xizmat qiladi. 

Uchinchidan, kutubxona xodimlarining malakasini oshirish va ularning innovatsion 
texnologiyalardan samarali foydalanish qobiliyatini rivojlantirish muhimdir. Bu esa xizmat ko‘rsatish 
sifatini yaxshilash va foydalanuvchilarning ehtiyojlariga javob berish imkonini beradi. Axborot-
kutubxona muassasalarida aholi va yoshlarning faolligini oshirish ko‘p qirrali va murakkab jarayon 
bo‘lib, davlat siyosatidan tortib, mahalliy jamoatchilik faoliyatigacha bo‘lgan turli omillarni o‘z 
ichiga oladi. Shu sababli, ushbu sohadagi ishlarni muvaffaqiyatli amalga oshirish uchun samarali 
institutsional mexanizmlarni joriy etish, innovatsion yondashuvlarni qo‘llash va foydalanuvchilar 
bilan samarali muloqot o‘rnatish muhim ahamiyatga ega. 

XULOSA 
Xulosa qilib aytganda kutubxona tizimini rivojlantirish va uning jamiyatdagi rolini 

mustahkamlash uchun qonunchilik bazasi, tashkiliy tuzilma hamda moliyaviy va moddiy-texnik 
resurslar o‘rtasida uzviy hamkorlik zarur. Shuningdek, kutubxona xodimlarining kasbiy malakasini 
muntazam oshirib borish, zamonaviy texnologiyalarni joriy etish va xizmatlar ko‘lamini kengaytirish 
bugungi davr talabi ekanligini hisobga olgan holda me’yoriy-huquqiy hujjatlar tizimini 
takomillashtirish va kutubxonalarni davlat tomonidan qo‘llab-quvvatlash darajasi ularning faoliyat 
samaradorligiga bevosita ta’sir ko‘rsatishini ko‘rishimiz mumkin. 

Axborot-kutubxona faoliyatini takomillashtirish hozirgi raqamli transformatsiya 
jarayonlarida ilmiy, madaniy va ta’limiy taraqqiyotning muhim omillaridan biri sifatida e’tirof 
etilmoqda. Ushbu maqolada axborot-kutubxona tizimining institutsional asoslari chuqur tahlil qilinib, 
ularning zamonaviy ijtimoiy talablar va texnologik yutuqlar asosida takomillashtirilishining 
zaruriyati asoslab berildi. 

Tahlillar shuni ko‘rsatadiki, kutubxonalar faqat an’anaviy bilim manbai sifatidagina emas, 
balki axborot-kommunikatsiya texnologiyalariga tayangan holda axborot savodxonligini 
rivojlantiruvchi, ilmiy-tadqiqot va innovatsion faoliyatni qo‘llab-quvvatlovchi muhim institutga 
aylanishi lozim. Buning uchun institutsional yondashuv asosida normativ-huquqiy baza 
takomillashtirilishi, kutubxonachilik sohasi mutaxassislarining salohiyatini oshirish, infratuzilmani 
modernizatsiya qilish hamda axborot resurslarining integratsiyasini ta’minlash zarurdir. 

Yuqoridagi fikrlardan kelib chiqib quyidagi taklif va tavsiyalarni keltiramiz: 
kutubxona faoliyatiga oid qonun va normativ-huquqiy hujjatlarni zamonaviy axborot-

kommunikatsiya muhitiga mos holda yangilash va ularning amalda to‘liq tatbiq etilishini ta’minlash; 
kutubxonalarning moddiy-texnik bazasini mustahkamlash, zamonaviy texnologiyalar, 

elektron resurslar va axborot tizimlari bilan ta’minlashga ustuvor ahamiyat qaratish; 
kutubxona mutaxassislarining kasbiy malakasini oshirish bo‘yicha muntazam seminar-

treninglar, malaka oshirish kurslarini tashkil etish va ularni xalqaro tajriba bilan boyitib borish; 
kutubxonalarda an’anaviy xizmatlar bilan birga elektron kutubxona, masofaviy xizmat 

ko‘rsatish va foydalanuvchilarga interaktiv  xizmatlarni joriy etish; 
axborot-kutubxona tizimini davlatning ijtimoiy rivojlanish siyosatiga uyg‘unlashtirish orqali 

uning barqaror faoliyatini ta’minlashdan iborat. 

